
L'ëa tale a çittadella che in sostanza

L’Ammiraglio ô fondava pe-ô vantaggio

D’un pegno e garanzia de quell’alleanza,

Ch’ô façeiva co-ô popolo selvaggio,

E d'uña salvaguardia e d’uña stanza

Provvisoria a-i so amixi e a-ô so equipaggio:

A no poiva pe questo êse Isabella

Per allôa nè ciù grande nè ciù bella.

Ma pù ô lêugotenente generale

O voiva allôa che foise ciù distinto

O salon do palassio comunale

Per uña çerta eleganza, e che dipinto

Ghe foise da un pennello magistrale

L’evento memorabile, convinto

Che questo ô l’ëa de gloria pe so fræ

E de memoia pe-a posteritæ.

Fù a questo gran travaggio destinôu

Federico, bravisciscimo in pittûa,

Ma chi aveiva lê mæximo provôu

Che nemo est propheta in patria sûa!

Forse l’ê[sic] stesso ô s’ëa pregiudicôu;

Perchè ô l’ëa (ûn pö invanio da so bravûa)

Con chi l'avvixinava sostegnûo,

E con chi ô criticava d’öegio dûo.

A so poca modestia in fæti unia

A erroî non pochi de criterio e d’arte

Do so inzegno a despeto e fantaxia,

Di artisti a gh’allienava uña gran parte:

Da lô se ne schivava a compagnia,

Se ne sparlava in pubblico e dä parte:

A-ô saguggiava a mæxima gioxia

De mestê a-ô fianco da veitæ ciù ardia.

